
     НАСЛОВ: Предлог на Закон за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје


ПОТПИС: ________________________________________
Зоран Ставрески 

Заменик претседател на Влада и 

Министер за финансии
    Скопје, ____________ 2015
(дата на поднесување на материјалот во Генерален секретаријат)            
В О В Е Д 
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
МЖ Транспорт АД Скопје, како единствен железнички превозник на патници и стока на територијата на Република Македонија, согласно член 15 од Законот за железнички систем („Службен весник на Република Македонија“ број 48/10 до 130/14) поседува дозвола за вршење на јавен железнички превоз од 2009 година, задолжително мора да ги исполнува условите кои се пропишани во член 16 од овој закон согласно кој правно лице за да може да добие дозвола за вршење на јавен железнички превоз мора да е финансиски способно односно своите сегашни и идни обврски, под нормални услови на работење, да може да ги исполнува во период од 12 месеци.
Со член 9 став 1 од Законот за железнички систем („Службен весник на Република Македонија“ број 48/10 до 130/14), пропишано е дека заради подобрување на финансиската состојба на превозникот во државна сопственост основачот може да утврди соодветни механизми со кои ќе се намали задолженоста на превозникот до ниво кое ќе создаде услови за рентабилно финансиско работење и општо подобрување на финансиската состојба при што превозникот во државна сопственост не смее да стекне монополска положба на пазарот.

Големата задолженост на МЖ Транспорт АД Скопје кон странство доведува до континуирана неликвидност на претпријатието и до загрозување на неговото работење.

Вкупните обврски на МЖ Транспорт АД Скопје по основ платени обврски од страна на Министерството за финансии кон странски кредитори и странски железнички претпријатија изнесуваат 4,37 милиони евра, а произлегуваат од следните основи:
· Светска банка по основ на Законот за гаранција на Република Македонија по Договорот за заем наменет за Проектот за реформи во железницата, кој ќе се склучи меѓу МЖ Транспорт АД Скопје и Меѓународната банка за обнова и развој („Службен весник на Република Македонија“ број 17/2008) и Договор за регулирање на права и обврски по издадена државна гаранција бр.10-44266/1 од 25.11.2008 година. По овој основ со состојба на ден 25.12.2014 година обврските изнесуваат 49,2 милиони денари. 
· Европска банка за обнова и развој по основ на Закон за гаранција на Република Македонија на обврските по Договорот за заем на Проектот „Набавка на нови влечни и влечени средства во МЖ Транспорт АД Скопје“, кој ќе се склучи меѓу МЖ Транспорт АД Скопје и Европска банка за обнова и развој („Службен весник на Република Македонија“ број 121/2012). По овој основ со состојба на ден 25.12.2014 година обврските изнесуваат 24,4 милиони денари.     
· Унгарски железници МАВ СА по основ Законот за гаранција на Република Македонија на обврските од Договорот за регулирање на долг од МЖ Транспорт АД Скопје како правен следбеник на ЈП Македонски Железници кон Унгарски железници МАВ СА за период 1991-1995 година („Службен весник на Република Македонија“ број 142/2008). По овој основ со состојба на ден 25.12.2014 година обврските изнесуваат 47,5 милиони денари. 
· ЕУРОФИМА Европска компанија за финансирање на железничка опрема, Базел по основ на Договори за изнајмување – продажба бр.2518 од 13.12.2000 година и бр.2527 од 09.11.2001 година, со анекси од 19.12.2011 година. По овој основ со состојба на ден 25.12.2014 година обврските изнесуваат 147,6 милиони денари. 

Дел од овие обврски (ЕУРОФИМА и Унгарски железници МАВ СА) се целосно доспеани и отплатени од државата како гарант, а во моментот активни се две гаранции и тоа за заем од ИБРД во износ од 9,3 милиони евра наменет за Проектот реформи во железниците и заем од ЕБРД во износ од 50 милиони евра наменет за Проект за набавка на нови влечни и влечени средства во МЖ Транспорт АД Скопје.
Министерството за финансии за периодот од 2012–2014 година, односно по претворањето на побарувањата согласно Законот за претворање на побарувањата на Република Македонија по основ на платени обврски кон странски кредитори и странски железнички претпријатија во траен влог во МЖ Транспорт АД Скопје („Службен весник на РМ“ бр.84/12), за вкупно платените обврски од страна на Министерството за финансии кон странските кредитори во име на МЖ Транспорт АД Скопје во износ од 212.273.896,00 денари со налози доставени до Управата за јавни приходи има наплатено 91.156.884,00 денари, а за остатокот постојат активни налози доставени до Управата за јавни приходи. 

Со цел реализирање на Проектот „Набавка на нови влечни и влечени средства во МЖ Транспорт АД Скопје“, овозможување на  плаќање на ДДВ и користење на средствата од поврат на ДДВ и подобрување на ликвидноста на друштвото во тековното работење се предлага донесување на Закон за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје.
Вкупните обврски на МЖ Транспорт АД Скопје по основ на платени обврски од страна на Република Македонија кон странски кредитори и странски железнички претпријатија со состојба на 25.12.2014 година изнесуваат 268,7 милиони денари или  4,37 милиони евра. Обврските кои доспеваат во првиот квартал на 2015 година по овој основ изнесуваат вкупно 8,8 милиони денари или 144 илјади евра, а до крајот на отплатниот период по основ договорите за заем со Светска банка (2022 година) и Европската банка за обнова и развој (2028 година), МЖ Транспорт АД Скопје ќе има обврски во вкупен износ од околу 63,4 милиони евра. 

Со состојба на 25.12.2014 година МЖ Транспорт АД Скопје нема неизмирени обврски по основ на данок на додадена вредност, а доколку настанат обврски по овој основ во периодот на влегување во сила на законот, истите ќе бидат трансформирани во влог.
II. ЦЕЛИ, НАЧЕЛА И ОСНОВНИ РЕШЕНИЈА

Со предложеното законско решение ќе се овозможи финансиска консолидација на МЖ Транспорт АД Скопје по пат на конверзија на побарувањата на Република Македонија во траен влог во друштвото МЖ Транспорт АД Скопје.
Основно решение што се предлага со Законот е претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија од страна на Република Македонија во период 2012-2014 година во траен влог во МЖ Транспорт АД Скопје до влегување во сила на овој закон.
Предлогот на Законот за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје се заснова на следниве начела:
- зголемување на ефикасноста на работењето на МЖ Транспорт АД Скопје,
- обезбедување на финансиска стабилност на МЖ Транспорт АД Скопје. 
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
За спроведување на Законот што се предлага, не се потребни финансиски средства од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Спроведувањето на законот ќе повлече материјални обврски за МЖ Транспорт АД Скопје, кое согласно законот има обврска да ангажира овластен проценител за да направи процена на платените обврски од страна на Владата на Република Македонија  кон  странските кредитори и обврски кон странски железнички претпријатија, како и  материјални обврски за емисија на хартиите од вредност кои ќе бидат обезбедени на товар на друштвото.
V. УСОГЛАСЕНОСТ НА ПРЕДЛОГОТ НА ЗАКОН СО ПРАВОТО НА ЕВРОПСКАТА УНИЈА
VI. ПОТРЕБА ОД ДОНЕСУВАЊЕ НА ПОДЗАКОНСКИ АКТИ ВРЗ ОСНОВА НА ОВОЈ ЗАКОН
ПРЕДЛОГ НА ЗАКОН 
за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје  
Член 1

Со овој закон се уредува начинот и постапката за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје.  
Член 2
Побарувања на Република Македонија од МЖ Транспорт АД Скопје, во смисла на овој закон, се побарувања по основ на данок на додадена вредност и побарувања по основ на платени обврски од страна на Република Македонија кон странските кредитори „ЕУРОФИМА“, Светска банка, Европска банка за обнова и развој и странски железнички претпријатија, за период од 2012 година до денот на влегување во сила на овој закон. 





        Член  3

Каматите и другите споредни побарувања на главниот долг - провизии, од членот 1 од овој закон се пресметуваат согласно со закон до денот на влегување во сила на овој закон.
   Член 4
Висината на побарувањата, главниот долг, каматите, споредните побарувања од главниот долг - провизии на Република Македонија од МЖ Транспорт АД Скопје, со записник ја утврдува комисија формирана од министерот за финансии која е составена од претставници на органите на државната управа кои водат евиденција за утврдување и наплата на побарувањата и претставници од МЖ Транспорт АД Скопје. 

Владата на Република Македонија во својство на Собрание на акционери одлучува за зголемување на основната главнина на МЖ Транспорт АД Скопје во висина на проценетиот износ од ставот 1 на овој член.
    Член 5
Постапката за претворање на побарувањата на Република Македонија во траен влог во МЖ Транспорт АД Скопје се врши со издавање на акции од страна на МЖ Транспорт АД Скопје по пат на приватна понуда согласно со Законот за хартии од вредност, освен ако со овој закон поинаку не е уредено. 
МЖ Транспорт АД Скопје акциите од ставот 1 на овој член ги издава по номиналната вредност.

Под приватна понуда, во смисла на овој закон се подразбира понуда за запишување на хартии од вредност врз основа на претворање на побарувањата на Република Македонија во траен влог во МЖ Транспорт АД Скопје која е наменета за Република Македонија.

При издавање на акции по пат на приватна понуда согласно со овој закон, во случај кога Владата на Република Македонија се јавува како познат купувач, не се применува забраната од Законот за хартии од вредност постојните акционери да се јават како познати купувачи.
Член 6

Владата на Република Македонија ги презема акциите од приватната понуда од членот 5 од овој закон со претворање на побарувањата од членот 2 од овој закон во траен влог во  МЖ Транспорт АД Скопје.
Член 7

По уписот на зголемената основна главнина на МЖ Транспорт АД Скопје во трговскиот регистар што се води во Централниот регистар на Република Македонија и запишување на Република Македонија како сопственик на акциите во Централниот депозитар за хартии од вредност, престануваат паричните обврски на МЖ Транспорт АД Скопје спрема Република Македонија согласно со членот 2 од овој закон. 





                   Член  8


Во постапување по овој закон соодветно се применуваат одредбите од Законот за хартии од вредност и Законот за трговските друштва со исклучок на одредбите од членот 322 ставови 3 и 4 од Законот за трговските друштва, доколку со овој закон поинаку не е определено.







      Член 9
Овој закон влегува во сила осмиот ден од денот на објaвувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ ЗАКОНОТ 
за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје   
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Донесувањето на Законот за претворање на побарувањата на Република Македонија по основ на данок на додадена вредност и платени обврски кон странски кредитори и странски железнички претпријатија во траен влог во МЖ Транспорт АД Скопје произлезе од потребата да се овозможи финансиска консолидација на правниот субјект по пат на конверзија на побарувањата на Република Македонија во траен влог во друштвото МЖ Транспорт АД Скопје.

Со членот 2 од Предлог на законот се дефинираат побарувањата на Република Македонија од МЖ Транспорт АД Скопје по основ на данок на додадена вредност и платени обврски кон странски кредитори „ЕУРОФИМА“, Светска банка, Европска банка за обнова и развој и странски железнички претпријатија.

Со членот 3 од Предлог на законот се уредува дека каматите и другите споредни побарувања на главниот долг - провизии, од членот 1 од овој закон се пресметуваат согласно со закон до денот на влегување во сила на овој закон.

Во член 4 од Предлог на законот се утврдува дека висината на побарувањата на Република Македонија од МЖ Транспорт АД Скопје ќе се утврди со проценка од страна на овластен проценител, а по извршената проценка Собранието на акционери на друштвото ќе донесе одлука за зголемување на основната главнина на друштвото во висина на проценетиот износ на побарувањата.

Во член 5 од Предлог на законот е уредена постапката за претворање на побарувањата на Република Македонија во траен влог во МЖ Транспорт АД Скопје. Согласно предложеното законско решение ќе се изврши издавање на акции од страна на друштвото по пат на приватна понуда, при што како познат купувач се јавува Република Македонија. Постапката за издавање на акции по пат на приватна понуда ќе се врши согласно Законот за хартии од вредност при што во конкретниот случај нема да се применува забраната постојните акционери да се јават како познати купувачи. 

Со член 6 и 7 од Предлог на законот се уредува дека Владата на Република Македонија ги презема акциите од приватната понуда од членот 5 од овој закон со претворање на побарувањата од членот 2 од овој закон во траен влог во  МЖ Транспорт АД Скопје, а по уписот на зголемената основна главнина на МЖ Транспорт АД Скопје во трговскиот регистар што се води во Централниот регистар на Република Македонија и запишување на Република Македонија како сопственик на акциите во Централниот депозитар за хартии од вредност, престануваат паричните обврски на МЖ Транспорт АД Скопје спрема Република Македонија согласно со членот 2 од овој закон. 

Со член 8 од Предлог на законот се предвидува дека во постапувањето по овој закон се применуваат одредбите од Законот за хартии од вредност и Законот за трговските друштва со исклучок на одредбите од членот 322 ставови 3 и 4 од Законот за трговските друштва.

Со член 9 од Предлог на законот се утврдува рокот на стапување во сила на законот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Одредбите кои се предлагаат во Предлог законот се во меѓусебна поврзаност.
III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со донесување на Законот ќе се овозможи финансиска консолидација на МЖ Транспорт АД Скопје по пат на конверзија на побарувањата на Република Македонија во траен влог во друштвото МЖ Транспорт АД Скопје.
